
Ábhar: Rannpháirtíocht an Aontais Eorpaigh leis an tsochaí shibhialta i 
gcaidreamh seachtrach 
- Conclúidí ón gComhairle (19 Meitheamh 2017) 

  

Gheobhaidh na toscaireachtaí san Iarscríbhinn na conclúidí ón gComhairle maidir le rannpháirtíocht 

an Aontais Eorpaigh leis an tsochaí shibhialta i gcaidreamh seachtrach, mar a ghlac an Chomhairle 

iad ag an 3551ú cruinniú a bhí aici ar an 19 Meitheamh 2017. 

IARSCRÍBHINN 

Rannpháirtíocht an Aontais Eorpaigh leis an tsochaí shibhialta i gcaidreamh seachtrach 

Conclúidí ón gComhairle 

 

1. Is díol sásaimh don Chomhairle an dul chun cinn a rinneadh maidir le rannpháirtíocht an 

Aontais leis an tsochaí shibhialta i gcaidreamh seachtrach ó glacadh an Teachtaireacht 

ghaolmhar ón gCoimisiún1 agus na Conclúidí ón gComhairle ón mbliain 20122. Tugann sí 

dá haire an dul chun cinn a rinneadh sna réimsí éagsúla ar tarraingíodh aird orthu sa 

tuarascáil ón gCoimisiún3 agus tá sí ag tnúth le tuilleadh dul chun cinn a dhéanamh i gcur 

chun feidhme na gConclúidí thuasluaite. 

2. Athdhearbhaíonn an Chomhairle gur cheart tacaíocht an Aontais d'Eagraíochtaí na 

Sochaí Sibhialta (ESS) a bheith níos feiceálaí agus níos lárnaí ina chuid comhpháirtíochtaí 

uile agus gur cheart caidreamh níos straitéisí le ESSanna a phríomhshruthú i ngach 

ionstraim agus clár seachtrach, agus i ngach réimse comhair, go háirithe i gcás 

Bheartas an Aontais um Fhorbairt, i gcás Bheartas Comharsanachta na hEorpa, agus i gcás 

Bheartas an Aontais um Méadú. 

3. Mar a luaitear sa Chomhdhearcadh Nua Eorpach maidir le Forbairt, aithníonn an tAontas 

gona Bhallstáit na róil iomadúla sin a bhíonn ag ESSanna mar thionscnóirí ar an daonlathas, 

mar chosantóirí ar na sealbhóirí ceart, ar an smacht reachta, ar an gceartas sóisialta agus ar 

chearta an duine. Feidhmíonn na ESSanna mar ghníomhaithe don fhorbairt agus don 

rialachas ina gceart féin, agus sa cháil sin dóibh bíonn ról lárnach acu i dtaca le 

Clár Oibre 2030 agus Straitéis Dhomhanda an Aontais a chur chun feidhme go rathmhar. I 

dtaca le creataí il-gheallsealbhóirí, bíonn na ESSanna ina rannchuidiú freisin le prionsabail 

maidir le héifeachtacht na forbartha a chur chun feidhme, lena n-áirítear 

Prionsabail Iostanbúl maidir le hÉifeachtacht na Forbartha4. 

                                                 
1 13788/12 - COM(2012) 492 final 
2 14535/12 
3 8341/1/17 REV 1 - SWD(2017) 136/2 final 
4 http://csopartnership.org/wp-content/uploads/2016/01/hlf4_72.pdf 

http://csopartnership.org/wp-content/uploads/2016/01/hlf4_72.pdf

4. Is díol béime ag an gComhairle a thábhachtaí atá na ESSanna i dtaca le réadú na 

Spriocanna Forbartha Inbhuanaithe (SFIanna) chomh maith leis an ról riachtanach atá acu i 

réimsí eacnamaíocha, comhshaoil, sóisialta, polaitiúla, forbartha agus daonnúla; tá siad ina 

gcomhlánú ar ról an Stáit i dtaca le seirbhísí a chur ar fáil, teagmháil a dhéanamh leo siúd 

atá immeallaithe agus ar leochaileach dá gcás, deireadh a chur leis an mbochtanas, 

athléimneacht a fhorbairt, agus rannchuidiú lena áirithiú nach bhfágtar aon duine ar lár. 

5. Is díol béime ag an gComhairle freisin an ról tábhachtach a bhíonn ag na ESSanna i dtaca le 

sochaí shíochánta, chóir agus chuimsitheach a chur chun cinn, lena n-áirítear sochaithe 

leochaileacha nó sochaithe ar stoll an chogaíocht iad. Athdhearbhaíonn sí tiomantas 

daingean an Aontais do shochaí shibhialta chumhachtaithe athléimneach faoina héagsúlacht 

uile ós gné riachtanach an méid sin, i ngach córas daonlathach, a thacaíonn leis an 

dea-rialachas, an daonlathas, an smacht reachta, agus leis an bhforbairt inbhuanaithe, agus 

chun cearta an duine, an comhionannas inscne, saoirsí bunúsacha agus prionsabail 

dhaonlathacha amhail an cuimsiú, an trédhearcacht agus an chuntasacht a chur chun cinn. 

6. Is oth go mór leis an gComhairle an cúngú atá á dhéanamh ar spás na sochaí sibhialta agus 

go bhfuil líon na dtíortha lenar béas sin ag dul i líonmhaireacht. Tá sí go mór i gcoinne gach 

srian gan údar dá gcuirtear ar an tsaoirse comhlachais agus cainte, ar an tsaoirse chun 

tionóil go síochánta, ar srianta iad atá ina mbac ar an obair atá á déanamh ag eagraíochtaí 

cearta daonna, ag eagraíochtaí na mban, ag gníomhaithe ar son an daonlathais, agus ag 

gluaiseachtaí eile de chuid na sochaí shibhialta i gcoitinne. Ba mhaith leis an gComhairle 

go leanfadh an Coimisiún dá thacaíocht agus go neartódh sé an tacaíocht sin d'fhonn 

feabhas a chur ar an timpeallacht chumasúcháin a thugtar don tsochaí shibhialta sna tíortha 

comhpháirtíochta agus an spás daonlathach a chosaint ar gach leibhéal idir áitiúil, náisiúnta, 

réigiúnach agus domhanda. Ina theannta sin, iarrann an Chomhairle ar an Aontas ról 

tábhachtach a imirt i dtaca le seasamh níos láidre a chur chun cinn maidir le saoirsí sibhialta 

agus leis an gcúngú atá á dhéanamh ar an spás daonlathach, lena n-áirítear i gcreataí na 

Náisiún Aontaithe, agus i dtaca le níos mó den chuntasacht a bheith ann, go háirithe trí 

ardtosaíocht agus infheictheacht a thabhairt do Chuspóir 16 den Chlár Oibre 2030 agus do 

na spriocanna sin dá chuid a bhaineann le spás daonlathach. 

7. Déanfaidh an tAontas gona Bhallstáit spás don tsochaí shibhialta a chur chun cinn agus 

tabharfaidh siad breis tacaíochta d'eagraíochtaí na sochaí sibhialta chun cumas na 

n-eagraíochtaí sin a mhéadú ar mhaithe lena dtionchar sa phróiseas forbartha a neartú agus 

chun an t-idirphlé polaitiúil, sóisialta agus eacnamaíoch a chur chun cinn. Chun na críche 

sin, is mian leis an gComhairle a chur i bhfáth nach foláir don Aontas Eorpach gona 

Bhallstáit cur chuige níos comhtháite agus níos grinne a ghlacadh lena n-áirítear neartú a 

dhéanamh ar anailísí comhthéacs-shonracha ar chrapadh an spáis dhaonlathaigh ar leibhéal 

na straitéise de, agus bearta nithiúla a ghlacadh, agus i gcás inarb iomchuí gníomhaíochtaí 

comhpháirteacha a dhéanamh, ar mhaithe le spás na sochaí sibhialta a chosaint agus a 

leathnú. 

8. Ní suaill leis an gComhairle a riachtanaí atá sé dícheall níos mó a dhéanamh i dtaca le 

príomhshruthú an chomhionannais inscne, an daonlathais agus chearta an duine agus an 

tAontas i mbun teagmhála leis an tsochaí shibhialta i gcaidrimh sheachtracha. Trí bhíthin na 

tacaíochta a thugann an tAontas, is ceart go n-áiritheofaí go mbeidh cosaint le fáil anois 

agus feasta acu siúd a sheasann leis an daonlathas agus le cearta an duine, lena n-áirítear 

eagraíochtaí a sheasann le grúpaí mionlaigh agus leo siúd ar leochaileach dá gcás, ag 

eagraíochtaí a bhíonn ag comhrac in aghaidh an idirdhealaithe, lena n-áirítear idirdhealú i 

gcoinne an phobail LGBTI, agus ag eagraíochtaí a bhíonn ag comhrac i gcoinne an 

neamhionannais inscne nó mí-úsáidí cumhachta. Seasann an Chomhairle ar an ngá go 

gcuirfí chun cinn agus go bhfeabhsófaí an ról a bhíonn ag mná agus ag cailíní mar 

ghníomhaithe don athrú chun sochaithe síochánta cuimsitheacha a chur chun cinn, lena 

n-áirítear coinbhleacht a chosc, idirghabháil, forbairt na síochána agus téarnamh 

iarchoinbhleachta. 

9. Tugann an Chomhairle dá haire a bhfuil bainte amach i ndáil le tacú le rannpháirtíocht na 

sochaí sibhialta, i ndáil le hinniúlacht na Comhairle oibriú a neartú, agus i ndáil le 

timpeallacht chumasúcháin a chosaint – áirítear leis sin an t-idirphlé polaitiúil agus beartais 

le tíortha comhpháirtíochta. Is díol sásaimh don Chomhairle an méadú atá tagtha ar 

acmhainní airgeadais an Aontais, ó 2012 i leith, ar mhaithe le tacú le ESSanna trí bhíthin 

ionstraimí agus cláir éagsúla, agus tugann sí dá haire go bhfuil an tAontas Eorpach ar an 

deontóir is mó anois ag na ESSanna áitiúla, lena n-áirítear iad siúd atá gníomhach i gcúrsaí 

cúnaimh dhaonnúil, agus i gcearta an duine agus an daonlathas a chosaint. 

10. Is díol béime ag an gComhairle a thábhachtaí atá sé a áirithiú go mbeidh na ESSanna rannpháirteach 

ar bhealach fóinteach struchtúrtha i ngach idirphlé a bhaineann le beartais, buiséid agus tosaíochtaí 

cabhrach ar leibhéal na mBallstát. Dá réir sin, is díol sásaimh di an mionsaothrú atá déanta ar 105 de 

Threochláir Tíre an Aontais arb ionann iad agus réalú ar thiomantas an Aontais don tsochaí sibhialta 

a neartú mar straitéisí áitiúla; is é a hachainí go ndéanfaí tuilleadh bearta nithiúla chun iad a chur 

chun feidhme, agus béim á leagan aici ar an ngá atá ann go n-áiritheofaí go ndéanfar neadú agus 

comhordú orthu i gcomhthéacs doiciméid ábhartha beartais eile, amhail Plean Gníomhaíochta an 

Aontais Eorpaigh maidir le Cearta an Duine agus leis an Daonlathas, agus an Plean Gníomhaíochta 

maidir le hInscne san Aontas Eorpach. 

11. I dteannta an mhéid sin, is díol béime ag an gComhairle a thábhachtaí atá sé an spás agus na sásraí 

oibriúcháin riachtanacha a bhunú ionas gur féidir leis an tsochaí shibhialta dul i mbun idirphlé 

polaitiúil agus beartais leis an Aontas Eorpach. I ndáil leis an méid sin, is díol sásaimh di an 

claochlú a rinneadh ar an Idirphlé Struchtúraithe buan leis an tsochaí shibhialta ionas gur 

buanfhóram feasta é – Fóram maidir le Beartais an AE um Fhorbairt-agus rannpháirtíocht na sochaí 

sibhialta go léir i ngach ceann d'ionstraimí seachtracha an Aontais. Fearann an Chomhairle fáilte 

roimh na Comhaontuithe Comhpháirtíochta Réime (FPAanna) a cuireadh ar siúl leis na líonraí ina 

bhfuil na ESSanna páirteach agus roimh an tionchar dearfach a thiocfaidh de na comhpháirtíochtaí 

straitéiseacha fadtéarmacha sin. 

12. Cuireann an Chomhairle i bhfáth gur féidir le hOideachas don Fhorbairt agus Múscailt Feasachta 

(OFMF) ról tábhachtach a imirt mar go dtacaíonn a leithéid le rannpháirtíocht ghníomhach an 

phobail agus le réadú na Spriocanna Forbartha Inbhuanaithe (SFIanna) ionas go rannchuideofar le 

Saoránacht Dhomhanda, le cur chun cinn an cheartais dhomhanda, agus le hurramú na héagsúlachta 

cultúrtha. Is ceart don Aontas fanacht ar thús cadhnaíochta maidir le tacú le tionscnaimh de chuid 

OFMF, lena n-áirítear leanúint de chur chuige straitéiseach a chur chun cinn ar mhaithe le leibhéal 

agus cáilíocht na dtionscnamh sin, agus acmhainn ESSanna gona líonraí i dtaca leis sin, a ardú. 

Aithníonn an Chomhairle freisin luach agus tábhacht na saorálaíochta mar shampla de 

rannpháirtíocht ghníomhach na saoránach. 

13. Iarrann an Chomhairle ar an gCoimisiún a rannpháirtíocht féin leis an tsochaí shibhialta a shaothrú 

agus a neartú, agus tuarascáil a chur faoina bráid tráth nach déanaí ná Bealtaine na bliana 2019. 

Iarrann an Chomhairle ar an gCoimisiún tuilleadh machnaimh a dhéanamh, agus tuairisc a thabhairt 

ina leith, ar na dúshláin a bhíonn ag na tíortha comhpháirtíochta agus ar an gciall a ceannaíodh ó na 

tíortha sin inar bhain deacracht leis an teagmháil leis an tsochaí shibhialta i ngeall ar chúinsí 

inmheánacha, amhail freasúra ó na comhpháirtithe rialtais nó an nós imeachta a bheith casta 

conróideach. 

 


